
Jógvan Arge
býráðslimur í Havn 
fyri Tjóðveldi 

Semjan, ið tyktist vera í 
samgonguni í Tórshavnar 
býráð um skattaprosentið 
næsta ár, helt ikki leingi.

So seint sum fyrradagin 
samtyktu allir fýra sam­
gongulimirnir í fíggjar­
nevndini at leggja fyri 
býráðið uppskot til fíggj­
arætlan fyri næsta ár við 
sama skattaprosenti sum í 
ár, 20,25%

Í dag komu tey tíðindi, 
at sambandsmaðurin í sam­
gonguni hjá javnaðarflokk­
inum, fólkaflokkinum og 
sambandsflokkinum, Ann­
finn Brekkstein, yvirhøvur 
ikki meinti tað, sum hann 
bæði atkvøddi fyri og skriv­
aði undir at leggja fram týs­
dagin. 

Nú vil hann lækka 
skattaprosentið niður á 
20.00%, ella 0.25%.

Onki orð varð grett um 
hesa ósemju í býráðssam­
gonguni hendan dagin, 
fíggjarætlanin var fyri í 
fíggjarnevndini.

Men hetta kann merkja, 
at antin tekur øll sam­
gongan undir við at lækka 
skattaprosentið ella fær 
sambandsmaðurin dura­
fjórðingin úr tí, sum eftir 
er av breiða samstarvinum. 
Tveir eru kostirnir. 

Samgongan hevur sit­
ið við fíggjarætlanini 
síðani 10. september, og 
allir samgongulimirnir 
í fíggjarnevndini tóku í 
fyrradagin undir við at 
leggja eitt uppskot fyri bý­
ráðið, sum javnvigar við 624 
mió kr við skattaprosentin­
um 20,25.  

Minnilutin Tjóðveldi tók 
ikki støðu til innihaldið í 
uppskotinum á fundinum 
týsdagin, tí floksins um­
boð hava ikki verið við í 
viðgerðini síðani 10. sept­
ember, tá umsitingin legði 
fram eitt uppskot, sum í 
høvuðsheitum var fram­
skriving av tølum frá 2014. 

Samgonguflokkarnir 
hava broytt tølini so mikið 
síðani, at teimum hevur 
eydnast at fáa íløgurnar 
næsta ár úr 100 mió kr upp 
í 110 mió kr. 

Býráðsnevndirnar fara 
í næstum at viðgera fíggj­
arætlanina. Har fáa allir 
býráðslimir høvi til at seta 
seg inn í fíggjarætlanina 
fyri tey øki, teir hava við 
at gera.  Seinni skal fíggj­
arætlanaruppskotið hava 
tvær viðgerðir í býráðnum 
og samtykkjast endaliga 
har fyri 1. desember. 

kjak

Frank Davidsen 

Sambært sitandi fíggjar­
málaráðharra so fær tað ógv­
usligar avleiðingar, um reyða 
samgongan, sum væntandi 
er, kemur fram at valdinum 
komandi løgtingsval. Hækk­
aður skattur og og hækkandi 
avgjøld á fiskivinnuna verð­
ur sambært fíggjarmálaráð­
harranum avleiðingin, um 
reyða samgongan vinnur 
komandi løgtingsval.

Spottarin kemur í spott­
arans stað verður ofta tikið 
til.  Tí størsta avgjaldsveitsla 
nakrantíð innan føroyska 
fiskivinnu, hana hevur tann 
føroyski fólkaflokkurin sam­
an við sambandsflokkinum 
staðið fyri.

Tað kemur helst at tátt­
að út í móti 3/4 milliard, sum 
fólkaflokkurin hevur tik­
ið út úr fiskivinnuni hetta 

valskeiðið. Ístaðin fyri at 
lagt tað soleiðis tilrættis, at 
manningarnar vóru und­
antiknar, so bera føroysku 
fiskimenninir sín stóra part 
av hesum avgjaldi.

Skattur hevur altíð verið 
av tí ónda hjá hesum flokki. 
Hinvegin so ristu teir ikki 
á hondunum, tá teir undan 
jólum í 2011 í óðum verkum 
tóku stig til at forskatta pen­
síónirnar hjá framtíðar pen­
siónistum. Eitt tiltak, sum er 
eitt eindømi í framkomna 
heiminum. Og sum sambært 
altjóða fíggjarfrøðingum, so 
kemur tað at fáa álvarsligar 
avleiðingar seinri,   tá hesin 
peningur skal verða við til 
at gjalda útreiðslurnar til 
heilsuverkið.

Eina milliard, ella 1000 
milliónir, hevur sitandi sam­
gonga stolið frá framtíðar 
pensiónistum, tá hetta sam­
gonguskeiðið er av. Men hvat 
ger tað, tá somu menn sam­
stundis hava tryggjað sær 
eina framtíðarpensión, sum 
somu pensiónistar hava ver­
ið við til at goldið yvir skatt­
in.

Ístaðin fyri at leggja upp 
til, at tær almennu íløgurnar 
vórðu javnt býttar yvir alt 

løgtingsskeiðið, so skal alt 
tað almenna íløguvirksemi 
uppá kanska 1 milliard 
brennast av, nú tað stundar 
til løgtingsval um eitt gott ár. 

Samstundis hevur priv­
at vinnan bara í ár gjørt 
veldugar íløgur, bara fyri at 
nevna Fuglafjørður Pelacic, 
Luna og Bakkafrost, fyri 
kanska 1/2 milliard. Bank 
Nordic ger í løtuni ein bygn­
ing sum kostar 1/4 miiliard.

Harnæst hava vit verið 
vælsignaði við, at grunnar 
okkara hava verið fyltir av 
havsins silvuri, sum hevur 
givið hundraðtals av arbeiðs­
plássum. 

At vit við einum upp­
hitaðum búskapi ikki hava 
sett spónin í, soleiðis at 
fiskivinnutjóðin Føroyar 
framvegis skal dúva upp 
ein skjótt 40 ára gamlan 
rustaðan trolarar sum hav­
rannsóknarskip, tað er 
heilt ófatuligt. At so sjálvur 
fiskimálaráðharrin haraft­
ur sambært Kringvarpin­
um  roynir at pína Havstov­
una niður fíggjarliga, tað 
hevur ein ikki orð fyri. Eftir 
øllum vísutølum at døma, so 
skuldu allir møguleikar verið 
fyri, at nýliga framlagda 

fíggjarlóg skuldi javnviga, 
møguliga givið avlop.   Var 
tað í nøkrum øðrum landi, 
at sami fiskimálaráðharri i 
nógv fylgjandi ár hevði sabo­
terað byggingina av einum 
nýmótans havrannsóknar­
skipi, hevði hann langt síðan 
fingið sparki sum fiskimála­
ráðharri.

At fíggjarmálaráðharrin 
ferð eftir ferð lovprísar 
skattalættanum, og at hann 
hevur verið avgerandi fyri 
góðu gongdina í samfelag­
num, tað er tað reina bluff. 1 
milliard, ella 1000 milliónir, er 
ikki smápeningur,  tá hugsað 
verður um, hvat  1000 milli­
ónir   annars kundu verðið 
nýttar til samfelagnum at 
gagni. Kanska ein komandi 
samgonga letur teimum 
lágløntu milliardina frá for­
skattingini av pensiónunum 
aftaná komandi løgtingsval.

Reyða samgongan

Tóra við Keldu 
forkvinna í MBF, 
Meginfelag teirra 
brekaðu í Føroyum 

Fyrr í ár vísti MBF í greinini 
“Vælkomnir eru glottarnir” á, 
at vónin um ítøkiligar broyt­
ingar innan brekøkið lutvíst 
var vorðin til veruleika. Nú 
fíggjarlógaruppskotið fyri 
2015 er lagt fram, kunnu vit 
staðfesta, at glottarnir enn 
eru at hóma.

Skúlatilboð
Leingi hevur verið víst 
á, at neyðugt er við fleiri 
skúlatilboðum til ung, ið 
bera brek, eftir 10. flokk. 
Tað er tí kærkomið, at tað 
í fíggjarlógaruppskoti fyri 

2015 verður víst á, at mið­
víst verður arbeitt við at 
samskipa skúla-, stuðuls- og 
bútilboð við skipaðum sam­
starvi millum Mentamála­
ráðið og Almannamálaráðið, 
har Mentamálaráðið hevur 
ábyrgd av skúlatilboðnum, 
meðan Almannamálaráðið 
hevur ábyrgd av bú- og stuð­
ulstilboðnum.

Á fíggjarlógaruppskot­
inum fyri 2015 hevur Al­
mannamálaráðið sett kr. 1 
mió. av til búpartin á Rásini í 
Runavík. Hetta verður gjørt 
sum ein liður í tilgongdini at 
útvega fleiri heildartilboð, at 
víðka um virksemi á Rásini 
soleiðis, at fleiri næmingar 
fáa tilboðið, og at skúlatil­
boðið verður styrkt. Málið 
er at taka næmingar inn á 
hvørjum ári. 

Í fíggjarlógaruppskotin­
um fyri 2015 hevur Menta­
málaráðið sett tilsamans kr. 
1,9 mió. av til at skipa fleiri 
miðnámsskúlatilboð til ung 
við serligum tørvi. Íroknað 
eru kr. 600.000 til miðnáms­
skúlaflokkin innan autismu­
økið.

Skrivitulkatænasta
Eitt mál, sum Felagið fyri 
hoyribrekað í Føroyum hev­
ur arbeitt við í nógv ár, og 
sum MBF eisini hevur arbeitt 
við tvey tey seinastu árini, er 
at útvega pening fyri at seta 
eina skrivitulkatænastu á 
stovn í Føroyum fyri fólk, 
sum eru tunghoyrd. 

Í fíggjarlógaruppskotin­
um fyri 2015 eru kr. 400.000 
settar av til endamálið. 
Hendan játtanin er sett av 
sum partur av játtanini til 
Teknmálstulkatænastuna, 
sum nú kemur at veita tæn­
astu bæði til fólk, sum eru 
deyv og fólk, sum hava hoyri­
brek. 

Sum public service-tæn­
astu til teknmálstulking av 
tíðindasendingum og øðrum 
føroyskum sendingum á 
sjónvarpsmiðlinum hjá 
Kringvarpi Føroya eru settar 
kr. 435.000 av til endamálið. 
Hetta er ein hækkan á kr. 
100.000, og er tað avgjørt eitt 
framstig.

Stroyma Dag og viku
Nú Kringvarp Føroya er farið 

undir eina royndarskipan, 
við at stroyma Dag og viku 
beinleiðis á netinum, er tað 
okkara vón, at hendan tæn­
astan ikki steðgar aftur, so 
at fólk, sum eru deyv, fram­
yvir kunnu fáa sendingar 
teknmálstulkaðar, soleiðis 
at tey fáa tíðindi og kunnu 
fylgja við annars samstund­
is sum øll onnur.

Glottarnir geva orku
Væl vitandi, at tað er ógjør­
ligt at gera alt í senn, so eru 
glottarnir prógv um, at við 
samstarvi ímillum allar part­
ar koma vit alsamt nærri 
málinum – og glottarnir geva 
orku at arbeiða víðari.

Fíggjarlógin við glottum 
fyri fólk, ið bera brek

Annfinn 
dottin úr 
reiðrinum


